[image: image1.png]<>

Timor-Leste




JUDICIAL SYSTEM MONITORING PROGRAMME

PROGRAMA MONITORIZASAUN BA SISTEMA JUDISIÁRIU


Sumáriu Kazu

Tribunál Distritál Dili

Maiu 2019

	Afirmasaun: Sumáriu Kazu tuirmai ne’e deskreve faktu sira no prosesu iha tribunál tuir JSMP nia monitorizasaun independente, no deklarasaun ne’ebé parte sira fó iha tribunál nia laran. Informasaun ne’e la reprezenta JSMP nia hanoin hanesan instituisaun ida.

JSMP kondena maka’as forma violénsia hotu-hotu, liuliu hasoru feto no ema vulneravel. JSMP afirma la iha justifikasaun ba kualkér violénsia hasoru feto.


A. Sumáriu prosesu julgamentu kazu iha Tribunál Distritál Dili

1. Totál kazu ne’ebé JSMP monitoriza : 

	Tipu kazu
	Tipu kazu
	Númeru

	Artigu 145 Kódigu Penál (KP), konjuga ho artigu 2, 3, no 35(b) no 36 (LKVD)
	Ofensa ba integridade fízika simples ho natureza violénsia doméstika no tipu ilísitu sira kona-ba violénsia doméstika
	26

	Artigu 154 KP
	Mau stratus ba kónjuje
	5

	Artigu 172, 173 KP
	Violasaun seksuál ho agravasaun
	1

	Artigu 154, 145 KP konjuga ho artigu 2, 3, no 35(b) no 36 (LKVD)
	Mau stratus ba kónjuje no ofensa ba integridade fízika simples ho natureza violénsia doméstika no tipu ilísitu kona-ba violénsia doméstika
	1

	Artigu 171, 172, 173, 145 KP, konjuga ho artigu 2, 3 no 35(b) no 36 LKVD


	Koasaun seksuál, violasaun seksuál ho agravasaun no ofensa ba integridade fízika simples ho natureza violénsia doméstika no tipu ilísitu sira kona-ba violénsia doméstika 
	1

	Artigu 177 KP
	Abuzu seksuál ba menór
	1

	Artigu 295, 275, 297 KP
	Pekulatu, administrasaun neglijente, abuza podér ho natureza korrupsaun
	1

	Artigu 299, 303 KP
	Partisipasaun ekonómika ho negosiu, falsifikasaun ba dokumentu ka notasaun téknika ho natureza korrupsaun
	1

	Artigu 202, 188, 194, 270, 267 KP
	Alterasaun ba estadu tuir lei, asosiasaun kriminoza, abuza sinál ka uniforme públiku, extorsaun, burla agravada
	1

	Artigu 297, 303 KP
	Abuza podér, falsifikasaun ba dokumentu ka notasaun téknika ho natureza korrupsaun
	1

	Artigu 252 alínea 1 (l) KP
	Furtu agravadu 
	1

	Totál
	
	40


2. Totál desizaun ne’ebé JSMP monitoriza : 

	Tipu desizaun
	Númeru

	Pena prizaun (Artigu 66 KP) 
	1

	Suspensaun ba prizaun nia ezekusaun (Artigu 68 KP) 
	14

	Suspensaun ba prizaun nia ezekusaun (Artigu 68 KP), omologa
	1

	Pena multa (Artigu 67 KP)
	5

	Totál

	21


3. Totál kazu sira ne’ebé adia tuir JSMP monitorizasaun: 0 

	Razaun adiamentu
	Númeru

	Juis tuir formasaun
	2

	Tribunál la notifika parte sira
	1

	Lezada la kumpri notifikasaun
	1

	Totál
	4


4. Total kazu sira ne’ebé kontinua prosesu tuir JSMP nia monitorizasaun: 15
B. Deskrisaun sumáriu julgamentu ba desizaun kazu sira

1. Krime ofensa ba integridade fízíka simples natureza violénsia doméstika
Nú. Prosesu


: 0145/15. DIBCR
Kompozisaun Tribunál
: Singulár

Juis



: Dra. Maria Solana

Prokuradór


: Dr. Bartolomeu de Araújo

Defeza



: Dr. Rui Manuel Guterres

Desizaun


: Pena prizaun tinan 1 fulan 6 suspende ba tinan 2

Iha 02 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu AdE hasoru nia feen, iha Distritu Dili.

Akuzasaun Prokuradór
Prokuradór akuza katak iha 10 Maiu 2017, iha oras tuku 10:00 dadeer, arguidu ho kondisaun lanu tuku dala haat iha lezada nia ulun no foti ai baku dala ida iha lezada nia ain sorin karuk. Hafoin baku tiha lezada, arguidu tama fali ba uma-laran no tau hamutuk sasan sira hanesan bikan no rice cooker atu baku rahun tiha sasan sira ne’e. Aleinde ne’e, arguidu mós atu sunu armáriu no roupa maibé la konsege tanba lezada nia alin ba hapara tiha arguidu nia asaun ne’e. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa no konjuga ho artigu 2, 3(a) 35(b) no 36 LKVD. 

Produsaun ba prova sira 

Iha julgamentu arguidu konfesa faktu hotu iha akuzasaun no deklara katak lezada sempre ko’alia aat arguidu no hakarak arguidu tenke fila serbisu sedu hodi ajuda ko’us oan. Maibé arguidu arrepende ninia hahalok ne’e no di’ak malu ona ho lezada. 

Aleinde ne’e, lezada mós kontinua konfirma faktu sira iha akuzasaun no deklara katak loos duni lezada sempre koa’lia barak hasoru arguidu tanba la satisfas ho arguidu ne’ebé fila husi serbisu,  la deskansa maibé ba fali hemu tua ho nia kolega sira. Lezada hatutan katak nia hakarak atu arguidu ko’us lesuk sira nia oan.
Alegasaun finál

Prokuradór deklara katak arguidu konfesa faktu hotu no lezada mós rekoñese katak nia ko’alia barak ba arguidu tanba arguidu la ajuda ko’us sira nia oan maibé ba fali hemu tua ho nia kolega sira.Tanba ne’e, husu ba tribunál atu kondena arguidu ho pena prizaun fulan neen suspende ba tinan ida.

Enkuantu defesa husu ba tribunál atu fó justisa ne’ebé justu ba arguidu tanba arguidu konfesa no  arrepende ona ninia hahalok hasoru lezada.

Desizaun 

Depoisde avalia faktu sira ne’ebé prodús iha julgamentu, tribunál prova katak arguidu ho kondisaun lanu, tuku dala haat iha lezada nia ulun no foti ai baku dala ida iha lezada nia ain sorin karuk. Hafoin ne’e, arguidu tama ba uma-laran, tau hamutuk bikan no rice cooker no atu baku rahun tiha sasan sira ne’e inklui tenta sunu roupa no armáriu maibé la konsege realiza tanba lezada nia alin ba hapara tiha arguidu nia aktu ne’e. Bazeia ba faktu provadu sira ne’e no tetu ba sirkunstánsia sira hotu, tribunál konklui prosesu ne’e no kondena arguidu ho pena prizaun tinan ida fulan neen suspende ba tinan rua.  

2. Krime ofensa ba integridade fízika simples ho natureza violénsia doméstika 
Nú. Prosesu


: 0303/18.DICMR
Kompozisaun Tribunál
: Koletivu

Juis



: Dra. Edite Palmira, Dra. Sribuana da Costa no Dra. Jumiaty 

  Freitas

Prokuradór


: Dr. Bartolomeu de Araújo

Defeza



: Dr. Eustaque Guterres

Desizaun 


: Pena prizaun tinan 1 suspende ba tinan 2

Iha 02 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguida FSB hasoru nia la’en, iha Distritu Dili.

Akuzasaun Prokuradór

Prokuradór akuza katak iha 25 Maiu 2018, iha oras kalan, lezadu simu kontaktu husi nia kolega katak lezadu nia feen hakuak malu ho mane seluk. Rona ida ne’e, lezadu ne’ebé hala’o hela nia serbisu hanesan seguransa sivíl iha iha Hera, fila kedas mai Dili. To’o iha uma, lezadu haree nia oan toba mesak hela iha uma-laran enkuantu arguida laiha uma. Ho nune’e, lezadu tuur hein deit arguida no iha tuku 02:00 madrugada mak arguida foin fila ba uma. Bainhira lezadu husu, arguida hatan ho li’an makaas, nune’e lezadu ba toba tiha. 

Iha dadersan, lezadu kontinua husu arguida ho nune’e arguida duni lezadu ho katana ida hadulas sira nia uma no bainhira duni toman lezadu, arguida taa dala ida iha lezadu nia ulun rezulta kanek no hetan suku pontu haat. Depoisde akontesimentu ne’e, lezadu no arguida hela separadu.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa no konjuga ho artigu 2, 3(a) 35(b) no 36 LKVD. 

Produsaun ba prova sira

Iha julgamentu, arguida konfesa faktu hotu iha akuzasaun no deklara katak nia halo hahalok ne’e tanba la satisfas ho lezadu ne’ebé nafatin duun arguida sai ho mane seluk, maski arguida dehan ona ba lezadu katak arguida sai ho nia kolega feto ba asiste exibisaun (pameran) no iha ne’ebá arguida hasoru lezadu nia kolega balun nune’e sira la’o hamutuk. Mezmu nune’e, arguida deklara katak arrepende ninia hahalok no promete sei la repete tan nia hahalok ne’e ba futuru.

Entretantu, lezadu kontinua konfirma faktu sira iha akuzasaun no deklara katak lezadu diskute malu ho arguida tanba arguida ba asiste ezebisaun sein informa ba lezadu no husik hela sira nia oan toba mesak iha uma. Lezadu deklara mós katak sira di’ak malu ona no moris hamutuk fali ona hanesan feen ho la’en. 

Alegasaun finál

Prokuradór konsidera arguida provadu komete krime tuir faktu sira iha akuzasaun. Tanba ne’e mezmu arguida arrepende ninia hahalok no promete ona ba tribunál atu la repete tan ninia hahalok iha futuru, husu ba tribunál atu kondena arguida ho pena prizaun fulan tolu suspende ba tinan ida. 
Enkuantu defeza husu ba tribunál atu fó justisa ne’ebé justu ba arguida tanba arguida konfesa, arrepende ninia hahalok no promete sei la komete tan hahalok hanesan iha futuru.

Desizaun 

Depoisde avalia faktu hotu, tribunál konsidera katak arguida provadu taa dala ida iha lezadu nia ulun uza katana. Ho nune’e, tribunal konklui prosesu ne’e no kondena arguida ho pena prizaun tinan ida suspende ba tinan rua inklui kondena arguida selu kustu judisiál US$20.00.

3. Krime ofensa ba integridade fízika simples natureza violénsia doméstika 

Nú. Prosesu


: 0014/19.LILIQ

Kompozisaun Tribunál
: Singulár

Juis



: Dr. Eusébio Xavier Vitor

Prokuradór


: Dr. Nelson de Carvalho

Defeza



: Dr. Jonas Henriques da Costa

Desizaun


: Pena prizaun fulan 3 suspende ba tinan 1

Iha 03 Maiu 2019, Tribunál Distrital Dili liuhusi tribunal movél iha Distritu Likisá prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu SG hasoru nia feen, iha Distritu Likisá.
 

Akuzasaun Prokuradór 
Prokuradór akuza katak iha 14 Janeiru 2019, arguidu haruka lezada ba haree karau maibé lezada lakohi. Ho nune’e, arguidu tuku dala ida iha lezada nia ulun no dala ida iha lezada nia kanuruk halo lezada monu ba rai. Lezada ba halo tratamentu saúde iha sentru saúde. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa no konjuga ho artigu 2, 3(a), 35(b) no 36 LKVD.

Produsaun ba prova sira

Iha prosesu julgamentu, arguidu konfesa faktu sira iha akuzasaun no deklara katak momentu ne’ebá arguidu lanu todan. Arguidu mós deklara katak arrepende ninia hahalok, dame malu ona ho lezada perante autoridade suku no promete sei la repete tan hahalok hanesan hasoru lezada iha future.
Aleinde ne’e, lezada kontinua konfirma faktu sira iha akuzasaun inklui konfirma mós ho arguidu nia deklarasaun katak sira di’ak malu ona no kontinua moris hamutuk hanesan feen ho la’en.

Alegasaun finál 

Prokuradór haktuir katak arguidu provadu komete krime tuir faktu sira iha akuzasaun no konsidera katak iha momentu ne’ebá arguidu lanu. Ho nune’e, husu ba tribunál atu kondena arguidu ho pena admoestasaun. 

Aleinde ne’e, defeza konkorda ho pedidu prokuradór nian tanba arguidu konfesa, dame malu ona ho lezada no halo ona juramentu perante autoridade lokál nia oin.

Desizaun
Tribunál prova katak arguidu lanu no tuku dala ida iha lezada nia ulun no tuku dala ida iha kanuruk halo lezada monu ba rai. Bazeia ba prova sira ne’e no tetu mós ba sirkunstánsia atenuante sira hanesan arguidu konfesa, arrepende ninia hahalok no di’ak malu ona ho lezada, nune’e tribunál konklui prosesu ne’e no kondena arguidu ho pena prizaun fulan tolu suspende ba tinan ida.
4. Krime ofensa ba integridade fízika simples natureza violénsia doméstika
Nú. Prosesu


: 0002/19.LIMBR

Kompozisaun Tribunál
: Singulár

Juis



: Dra. Jumiaty Freitas

Prokuradór


: Dr. Nelson de Carvalho

Defeza



: Dra. Laura Lay

Desizaun


: Pena prizaun fulan 6 suspende ba tinan 1

Iha 03 Maiu 2019, Tribunál Distrital Dili, liuhusi tribunal movel iha Distritu Likisá prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu MS hasoru nia feen, iha Distritu Likisá.

 

Akuzasaun Prokuradór
Prokuradór akuza katak iha 25 Dezembru 2018, arguidu tebe dala ida ba lezada nia kotuk-laran, dudu lezada no basa dala rua iha lezada nia kanuruk. Hafoin ne’e, tuir dalan ba uma, arguidu basa dala tolu tutuir malu iha lezada nia ulun rezulta lezada mi-an. Antes krime ne’e akontese, arguidu tuir lezada ba iha fatin festa natal nian ne’ebé halo iha sira nia bairo laran no bainhira arguidu haree lezada hakat sai husi tenda laran, arguidu komete agresaun hirak ne’e hasoru lezada. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu 2, 3(a), 35(b) no 36 LKVD.

Produsaun ba prova sira

Iha prosesu julgamentu, arguidu konfesa faktu sira iha akuzasaun no deklara katak agresaun ne’e akontese tanba lezada la fó hatene ba arguidu bainhira partisipa iha festa refere. Mezmu nune’e, arguidu arrepende ninia hahalok, di’ak malu ona ho lezada no promete sei la halo tan hahalok hanesan hasoru lezada iha futuru. 

Aleinde ne’e, lezada mós kontinua konfirma faktu sira iha akuzasaun inklui deklarasaun arguidu nian katak depoisde akontesimentu sira di’ak malu ona no arguidu la baku ona lezada to’o agora. 

Alegasaun finál 

Prokuradór konsidera arguidu provadu komete krime tuir faktu sira iha akuzasaun tanba arguidu konfesa ninia hahalok no lezada mós konfirma faktu sira ne’e. Ho nune’e, husu ba tribunál atu aplika pena admoestasaun ba arguidu. 

Aleinde ne’e, defeza mós konkorda ho pedidu prokuradór nian tanba arguidu konfesa ninia hahalok, husu ona deskulpa ba lezada no promete sei la halo tan hahalok hanesan hasoru lezada iha futuru. 

Desizaun 

Tribunál prova katak arguidu tebe dala ida ba lezada nia kotuk-laran, dudu lezada no basa dala rua iha lezada nia kanuruk. Tribunál mós prova katak iha dalan fila ba uma, arguidu basa dala tolu tutuir malu iha lezada nia ulun halo lezada mi-an. Bazeia ba prova sira ne’e no tetu ba sirkunstánsia sira hotu, tribunál konklui prosesu ne’e no kondena arguidu ho pena prizaun fulan neen suspende ba tinan ida.

5. Krime maus tratus ba kónjuje no krime ofensa ba integridade fízika simples ho natureza violénsia doméstika 

Nú. Prosesu


: 0051/17. DICMR

Kompozisaun Tribunál 
: Koletivu 

Juis



: Dra. Albertiña Neves, Dra Maria Solana no 

                                    Dr. Antonio Helder do Carmo

Prokuradór


: Dr. Antonio Tavarres

Defeza



: Dr. Manuel Fernandes Exposto  

Desizaun


: Pena prizaun tinan 2 suspende ba tinan 3

Iha 08 Maiu 2019, Tribunál Distritál Dili prezide julgamentu leitura akordaun ba krime maus tratus ba kónjuje ne'ebé envolve arguidu FRP hasoru nia feen (CMP) no oan feto (GMS), iha Distritu Díli.


Akuzasaun Prokuradór

Prokuradór akuza arguidu katak iha loron no fulan ne'ebé la apuradu maibé iha tinan 2014, arguidu basa dala rua iha lezada CMP nia hasan parte loos. Tuir mai, iha 16 Fevereiru 2017, arguidu no lezada diskute malu tanba arguidu baku sira nia oan feto (lezada GMS). Ho nune’e lezada CMP ho sira nia oan ba toba tiha iha sira nia viziñu. Iha dadersan, arguidu ba tuir lezada sira no sama dala rua iha lezada CMP nia knosen parte loos bainhira lezada sei toba hela. Aktu ne’e rezulta lezada sofre mean no moras iha knosen. 
Prokuradór akuza arguidu kontra artigu 154 KP kona-ba maus tratus ba kónjuje ho moldura penál tinan 2 to’o tinan 6 no konjuga ho artigu 2, 3(a), 35(a) no 36 LKVD tanba komete krime hasoru nia feen no akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa no konjuga ho artigu 2, 3 (c), 35(b) no 36 LKVD tanba komete krime hasoru nia oan (GMS).   

Produsaun ba prova sira

Iha julgamentu, arguidu konfesa parsialmente ba faktu sira iha akuzasaun no deklara katak la baku lezada GMS tanba sei idade ki’ik. Maibé rekoñese basa lezada CMP dala ida. Entretantu kona-ba akontesimentu iha 16 Fevereiru 2017, arguidu deklara katak antes ne’e, lezada haruka arguidu halo susu-ben ba sira nia oan maski arguidu hadia hela kareta. Ho nune’e sira diskute malu to’o lezada lori tiha sira nia oan ba toba iha viziñu nia uma. Iha dadersan, arguidu tuir lezada sira ba iha viziñu nia uma no sama dala rua iha lezada CMP nia kotuk laran. 

Entretantu lezada CMP kontinua konfirma faktu sira iha akuzasaun katak iha tinan 2014, arguidu basa duni lezada dala rua iha hasan no iha 16 Fevereiru 2017, arguidu sama dala rua iha lezada nia kotuk laran besik knosen. Relasiona ho aktu hasoru sira nia oan (lezada GMS), lezada CMP deklara katak nia la haree ho matan maibé bainhira nia iha haris-fatin, lezada rona tarutu maka’as iha li’ur no hafoin tarutu ne'e, sira nia oan mós tanis ho maka’as nune'e lezada deskonfia arguidu mak baku no bainhira lezada sai husi hariis fatin haree iha duni mean iha sira nia oan nia kelen.

Alegasaun finál 

Prokuradór konsidera arguidu provadu komete maus tratus hasoru lezada CMP no prova mós komete ofensa ba integridade fízika simples hasoru nia oan (lezada GMS). Tanba ne'e, husu ba tribunál atu kondena arguidu ho pena prizaun tinan rua suspende ba tinan tolu.

Entretantu, defeza haktuir katak arguidu basa dala ida de’it iha tinan 2014 no iha 2016, arguidu sama duni lezada tanba depoisde diskute malu, lezada ba toba tiha iha viziñu nia uma. Entretantu faktu kona-ba baku lezada GMS, defeza konsidera la loos tanba arguidu nega no lezada CMP mós la haree ho matan. Tanba ne’e, tetu mós ba sirkunstánsia atenuante sira hanesan arguidu konfesa maski parsialmente, arrepende ninia hahalok, di’ak malu ona ho lezada no arguidu nu’udar ema ne’ebé responsavel ba família, husu ba tribunál atu fó pena ne'ebé justu no adekuadu ba arguidu. 

Desizaun 

Tribunál prova katak arguidu basa dala rua no sama lezada CMP nia knosen dala rua tuir faktu sira iha akuzasaun prokuradór nian tanba ne'e tribunál kondena arguidu ho pena prizaun tinan rua. Tribunál mós prova katak arguidu baku lezada GMS nia kelen tuir akuzasaun prokuradór nian, tanba ne'e tribunál kondena arguidu ho pena prizaun fulan rua. Tribunál halo akumulasaun ba pena rua ne’e no aplika pena únika tinan rua prizaun suspende ba tinan tolu ba arguidu.

6. Krime ofensa ba integridade fízika simples natureza violénsia doméstika

Nú. Prosesu


: 0274/15. DIBCR

Kompozisaun tribunál

: Singulár

Juis



: Dra. Jumiaty Freitas

Prokuradór


: Dr. Reinato Bere Nahak

Defeza



: Dr. Fernando Lopes de Carvalho

Desizaun


: Pena prizaun tinan 1 suspende ba tinan 2 no omologa

Iha 10 Maiu 2019, Tribunál Distrital Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu HdC hasoru nia feen no arguidu nia inan, iha Distritu Dili.

 

Akuzasaun Prokuradór 
Prokuradór akuza katak iha 12 Maiu 2018, iha oras kalan, arguidu fila ba uma ho kondisaun lanu. Arguidu dere odamatan maibé lezada tarde oituan loke odamatan. Ho nune’e, arguidu tama ba kuartu-laran no tebe dala haat iha lezada nia kidan parte loos rezulta moras. Haree arguidu ninia hahalok ne’e, arguidu nia inan halai ba salva lezada HdC maibé arguidu fila tuku dala ida iha nia inan nia kabaas parte karuk rezulta moras. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu  2, 3(a), 35(b), 36 LKVD tanba komete krime hosoru nia feen no akuza arguidu kontra artigu 145 KP kona-ba ofensa ba integridade fízika simples tanba komete krime hasoru nia inan. 

Antes tama ba produsaun ba prova sira, bazeia ba artigu 262 KPP kona-ba tentativa ba konsiliasaun ba krime ho natureza semi-públiku, juis halo tentativa konsiliasaun ba arguidu ho nia inan. Iha prosesu tentativa konsiliasaun ne’e, lezada deklara katak perdua arguidu no hakarak deziste tiha keixa hasoru arguidu. Nune’e mós arguidu, perante tribunál deklara katak arrepende ninia hahalok no husu kedas deskulpa ba nia inan. Bazeia ba pedidu no konkordánsia husi parte rua ne’e, tribunál deside omologa dezisténsia keixa ne’e. 

Depoisde ne’e, tribunál kontinua halo prosesu julgamentu ba krime ofensa ba integridade fízika simples ho natureza violénsia doméstika ne’ebé arguidu halo hasoru nia feen.
Produsaun ba prova sira

Iha julgamentu, arguidu konfesa katak nia komete duni krime hasoru nia feen tuir faktu sira iha akuzasaun. Mezmu nune’e, arguidu deklara katak arrepende ninia hahalok, dame malu ona ho lezada no promete sei la halo tan hahalok hanesan iha futuru.

Aleinde ne’e, lezada mós kontinua konfirma faktu sira iha akuzasaun no deklara katak arguidu husu ona deskulpa ba lezada. 

Alegasaun finál 

Prokuradór haktuir katak arguidu provadu komete aktu sira hasoru nia feen tuir faktu sira iha akuzasaun. Ho nune’e, husu ba tribunál atu kondena arguidu ho pena prizaun tinan ida suspende ba tinan rua.

Enkuantu defeza husu ba tribunál atu aplika pena ne’ebé adekuada no justu ba arguidu tanba arguidu konfesa no arrepende ona ninia hahalok ne’ebé arguidu komete.

Desizaun 

Depoisde avalia faktu hotu ne’ebé prodús iha julgamentu, tribunál prova katak arguidu tebe dala haat iha lezada nia kidan parte loos. Bazeia ba prova ne’e, tribunál konklui prosesu ne’e no kondena arguidu ho pena prizaun tinan ida suspende ba tinan rua.

7. Krime ofensa ba integridade fízika simples ho natureza violénsia doméstika

Nú. Prosesu


: 0009/19. LIBZT

Kompozisaun Tribunál
: Singulár

Juis



: Dr. Eusébio Xavier Vitor

Prokuradór


: Dr. Nelson de Carvalho

Defeza                            
: Dr. Rui Manuel Guterres

Desizaun

      
: Pena prizaun fulan 6 suspende ba tinan 1

Iha 15 Maiu 2019, Tribunál Distrital Dili liuhusi tribunál movel iha Distritu Likisá, prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu AC hasoru nia banin mane, iha Distritu Likisá. 

 

Akuzasaun Prokuradór 
Prokuradór akuza katak iha 18 Fevereiru 2019, iha oras tuku 18:00 lokraik, arguidu ho nia feen diskute malu no lezadu ba hapara diskute malu ne’e maibé arguidu fila tuku dala ida iha lezadu nia matan fukun parte karuk, hafoin arguidu foti katana rua no ka’er iha liman karuk no loos no duni lezadu atu taa maibé la konsege tanba lezadu hamutuk ho nia oan mane halai ses tiha. Lezadu ba halo tratamentu iha Sentru Saúde Likisá. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 konjuga ho artigu 2, 3(c), 35(b) no 36 LKVD.

Produsaun ba prova sira

Iha julgamentu, arguidu rejeita katak la tuku lezadu nia matan-fukun no la hanoin atu taa lezadu maibé arguidu ka’er katana refere hodi halo ta’uk deit lezadu no nia kuñadu. Ho nune’e, bainhira sira halai mak lezadu soke odamatan rezulta bubu no metan. Arguidu hatutan katak depoisde akontesimentu, arguidu no nia feen sai tiha husi lezadu nia uma no to’o agora seidauk ba husu deskulpa tanba ta’uk lezadu maibé agora ne’e, arguidu prontu monu ain ba lezadu. 

Enkuantu lezadu kontinua konfirma faktu sira iha akuzasaun no prontu perdua arguidu maibé ho kondisaun katak arguidu tenke lori ho nia inan-aman hodi fó sala ba lezadu. 
Alegasaun finál 

Prokuradór haktuir katak arguidu nia hahalok hatudu arguidu falta respeita ba nia banin. Nune’e, husu ba tribunál atu tenke kondena arguidu ho pena admoestasaun.

Enkuantu defeza, husu ba tribunál atu fó justisa ba arguidu tanba arguidu rasik deklara katak iha momentu ne’ebá nia laiha intensaun atu taa lezadu maibé atu halo ta’uk deit lezadu. 
Desizaun 

Depoisde avalia faktu ne’ebé prodús iha julgamentu, tribunál prova katak arguidu kondisaun lanu, tuku dala ida iha lezadu nia matan fukun parte karuk no foti katana rua atu taa lezadu maibé la konsege tanba lezadu ho nia oan mane halai sees tiha. Bazeia ba prova sira ne’e no tetu ba sirkunstánsia sira, tribunál konklui no kondena arguidu ho pena prizaun fulan neen suspende ba tinan ida. 
8. Krime ofensa ba integridade fízika simples ho natureza violénsia doméstika

Nu. Prosesu 


: 0017/17 PDDIL

Kompozisaun Tribunál
: Singulár 

Juis 



: Dr. Eusébio Xavier Vitor 

Prokuradór 


: Dr. Pedro Baptista 

Defeza 


: Dr. Emilio de Jesus Pereira (advogadu estajiáriu) 

Desizaun


: Pena prizaun fulan 3 suspende ba tinan 1

Iha 17 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne'ebé envolve arguidu MG hasoru nia feen, iha Distritu Dili.

Akuzasaun Prokuradór

Prokuradór akuza arguidu katak iha Juñu 2014, lezada hosi Suai mai vízita arguidu nia feen iha Dili tanba moras kankru. Arguidu nia feen no lezada sei iha relasaun família. Iha lezada nia vízita ne'e, arguidu aproveita husu kedas lezada nia númeru kontaktu. Iha Setembru 2014, arguidu telefone ba lezada no haruka lezada hein arguidu iha estrada Aimutin nian. Ho nune'e, lezada mós ba hein arguidu iha fatin ne’e. Arguidu ho motor ba tula lezada no lori lezada ba iha ótel ida iha Pantai kelapa no halo relasaun seksuál dala rua ho lezada. Arguidu foin lori fila lezada iha tuku 19:00 kalan.

Depoisde ne’e, iha loron no fulan ne'ebé lezada la lembra ona, arguidu ho lezada bebeik halo relasaun seksuál. Ho nune’e iha fulan-Novembru 2014, lezada kontaktu arguidu hodi husu arguidu nia responsabilidade tanba lezada grávida fulan ida ona. Arguidu ba hasoru lezada no lori lezada ba hela iha kós iha Kampung Baru maibé arguidu la hela hamutuk ho lezada tanba arguidu iha feen primeiru.

Iha 04 Juñu 2015, lezada partu bebe ida nune’e arguidu lori lezada ba hela iha nia alin ida nia uma ne’ebé mós iha Kampung Baru. Durante lezada hela iha arguidu nia alin nia uma ne’e, arguidu dala ruma de’it mak fó osan ba lezada.

Hafoin arguidu nia feen primeiru mate tiha iha Juñu 2015 no liutiha fulan balu, lezada telefone ba arguidu atu ba iha lezada nia fatin maibé arguidu hatan katak nia halo hela serbisu iha nia kolega nia uma.

Liutiha ne’e, iha 10 Agostu 2015, lezada simu telefone husi feto ida no fó koñese-an katak arguidu nia doben. Feto ne’e mós dehan ba lezada katak arguidu lakohi ona lezada tanba lezada oin-aat no hakarak fali feto ne’e tanba bonita. 

Iha 13 Agostu 2015, arguidu ba vizita lezada atu kous nia oan, maibé lezada la satisfas no hateten ba arguidu kona-ba feto ne’ebé trata nia iha telefone. Ho nune’e, sira diskute malu no arguidu tuku dala ida iha lezada nia hasan sorin karuk rezulta mean, bubu no moras. Liu tiha akontesimentu ne'e, lezada rona informasaun hosi nia família sira iha Suai katak arguidu hola ona feto iha Suai. Rona informasaun ne’e, lezada mós lori nia oan ba hela ho nia inan-aman iha Suai.

Prokuradór akuza arguidu kontra artigu 145 KP kona-ba ofensa ba integridade fízika simples iha ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD.

Produsaun ba prova sira 

Iha julgamentu, arguidu uza direitu nonook. Entretantu lezada kontinua konfirma faktu sira iha akuzasaun prokuradór nian no deklara katak depoisde lezada partu, arguidu nunka tau matan ba lezada ho nia oan no arguidu mós haruka feto ida trata lezada liuhusi mensajen
.

Alegasaun finál 

Prokuradór haktuir katak mezmu arguidu uza nia direitu nonook maibé lezada konfirma faktu sira. Tanba ne'e, laiha dúvida no konsidera katak arguidu provadu komete krime hasoru lezada tuir faktu sira ne'ebé hakerek iha akuzasaun. Bazeia ba konsiderasaun ne’e, husu ba tribunál atu kondena arguidu ho pena multa US$100.00 no sei selu durante períodu loron 100.

Entretantu defeza haktuir katak mezmu arguidu uza direitu nonook no mezmu lezada konfirma faktu sira maibé krime ne'e akontese tanba provokasaun hosi lezada. Lezada mak trata arguidu no bandu arguidu atu ko’us sira nia oan. Ho konsiderasaun sira ne'e, husu ba tribunál atu tetu no fó pena ne'ebé justu ba arguidu.

Desizaun

Depoisde avalia faktu sira ne’ebé prodús iha julgamentu, tribunál prova katak arguidu no lezada iha oan na’in ida maibé arguidu la tau matan. Tribunál mós prova katak arguidu tuku dala ida iha lezada nia hasan sorin karuk. Bazeia ba faktu provadu sira ne’e no tetu mós ba sirkunstánsia hotu-hotu ne'ebé asosiadu ho krime ne'e, tribunál konklui no kodena arguidu ho pena prizaun fulan tolu suspende ba tinan ida inklui kondena arguidu selu kustu judisiál US$.40.00.
9. Krime ofensa ba integridade fízika simples natureza violénsia doméstika
Nú. Prosesu


: 0127/18.LIBZT

Kompozisaun Tribunál
: Singulár

Juis                                 
: Dr. Ivan José Suritay P. Antonio Goncalves

Prokuradór                      
: Dr. Nelson de Carvalho

Defeza                            
: Dr. Manuel Exposto

Desizaun 

      
: Pena prizaun fulan 9 suspende ba tinan 1 fulan 6

Iha 17 Maiu 2019, Tribunál Distrital Dili, liuhusi tribunál movel iha Distritu Likisá prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu AdC hasoru nia feen, iha Distritu Likisá.

 

Akuzasaun Prokuradór
Prokuradór akuza katak iha 01 Janeiru 2019, iha oras lokraik, arguidu hemu tua to’o lanu no lori fatuk tuda kona iha lezada nia kidan parte karuk. Lezada sente ta’uk no halai maibé arguidu duni tuir lezada no ka’er iha lezada nia fuuk no tuku dala ida iha lezada nia liman karuk, tuku dala ida iha ulun no tuku dala ida iha kanuruk. Hafoin ne’e, arguidu tebe dala ida iha lezada nia ain karuk halo lezada monu ba rai.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu 2, 3(a), 35(b) no 36 LKVD.

Produsaun ba prova sira

Iha prosesu julgamentu, arguidu konfesa faktu hotu no deklara katak arrepende ninia hahalok. Arguidu mós deklara katak husu ona deskulpa ba lezada liuhusi fó sala tais feto ida no sosa hahan hodi tein han hamutuk ho família sira. Arguidu mós promete perante autoridade lokál nia oin katak sei la halo tan hahalok hanesan iha futuru hasoru lezada. 
Aleinde ne’e, lezada mós kontinua konfirma faktu sira iha akuzasaun no konfirma mós ho arguidu nia deklarasaun katak sira di’ak malu ona liuhusi dalan kultura perante xefi suku no xefe aldeia.

Alegasaun finál 

Prokuradór konsidera arguidu provadu komete faktu sira iha akuzasaun bazeia ba arguidu nia deklarasaun no konfirmasaun lezada nian. Maibé mezmu arguidu arrepende ninia hahalok no husu ona deskulpa ba lezada, konsidera nafatin tenke iha prevensaun ba arguidu nia hahalok iha futuru. Ho nune’e, husu ba tribunál atu bele aplika pena admoestasaun ba arguidu.

Entretantu, defeza konkorda ho prokuradór nia pedidu tanba arguidu konfesa no husu ona deskulpa ba lezada no halo ona juramentu perante autoridade lokál nia oin.

Desizaun 

Depoisde avalia faktu sira ne’ebé prodús iha julgamentu, tribunál prova katak arguidu lori fatuk tuda kona iha lezada nia kidan parte karuk. Tribunál mós prova katak arguidu ka’er lezada nia fuuk no tuku dala ida iha lezada nia liman karuk, tuku dala ida iha ulun no tuku dala ida iha kanuruk, hafoin arguidu tebe dala ida iha lezada nia ain karuk halo lezada monu kedas ba rai. 
Bazeia ba prova sira ne’e no tetu mós ba sirkunstánsia sira hotu, tribunal konklui prosesu ne’e no kondena arguidu ho pena prizaun fulan sia suspende ba tinan ida fulan neen no kondena arguidu selu kustu judisiál US$20.00.
10. Krime ofensa ba integridade fízika simples ho natureza violénsia doméstika

Nu. Prosesu 


: 0054/18. LILIQ 

Kompozisaun Tribunál
: Singulár 

Juis 



: Dra. Jumiaty Freitas
Prokuradór 


: Dr. Nelson de Carvalho
Defeza 


: Dr. Rui Manuel Guterres 

Desizaun


: Pena multa US$60.00

Iha 17 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne'ebé envolve arguidu JM hasoru nia feen, iha Distritu Likisá.

Akuzasaun Prokuradór

Prokuradór akuza arguidu katak iha loron no fulan ne’ebé la lembra iha 2018,  arguidu ho lezada diskute malu no arguidu tuku dala rua iha lezada nia kotuk laran no basa dala ida iha lezada nia  hasann parte loos.  

Prokuradór akuza arguidu kontra artigu 145 KP kona-ba ofensa ba integridade fízika simples iha ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD.

Produsaun ba prova sira 

Iha produsaun ba prova arguidu konfesa ba faktu hotu no deklara ba tribunal katak arguidu baku lezada tanba lezada la  prepara hahan meudia bainhira arguidu fila husi servisu. 

Maibe depoisde problema ne’e akontese liu tiha loron ida, arguidu husu kedas deskulpa ba lezada. Arguidu kontinua moris hamutuk hanesan feen ho laen iha uma kain ida no laiha tan problema entre sira.

Parte seluk lezada konfirma ho akuzasaun no kontinua deklara katak loos duni depoisde problema akontese liu de’it loron ida arguidu husu kedas deskulpa ba lezada no arguidu rasik promote ba lezada katak nia sei la komete tan hahalok hanesan ba lezada.

Alegasaun finál 

Iha produsaun ba prova arguidu konfesa ba akuzasaun no hetan konfirmasaun husi lezada katak loos duni arguidu husu ona deskulpa ba lezada nune’e fó pena ne’ebé mak justu ba arguidu.

Parte seluk,  defeza husu ba tribunál atu bele fo pena admoestasaun ba arguidu tanba arguidu foin premeiraves mai tribunál, arguidu mós ona promote ba lezada sei la repete hikas nia hahalok iha futuru. 

Desizaun

Depois avalia faktu ne’ebé produs iha julgamentu, tribunal prova katak katak arguidu provadu tuku lezada nia kotuk laran dala rua no basa lezada nia hasan parte loos dala ida . Nune’e tribunal konklui hodi kondena arguidu ho pena multa $ 60,000 iha ne’ebé sei selu loron ida $ 1. 00 ho  pena alternativu loron 40 prizaun kuandu arguidu la kumpri pena multa refere durante loron 60 nia laran. 
11. Krime ofensa ba integridade fízika simples ho natureza violénsia doméstika 
Nú. Prosesu


: 0638/18.DICMR

Kompozisaun Tribunál
: Singulár

Juis                                 
: Dr. Eusébio Xavier Vitor

Prokuradór                      
: Dr. Bartolomeu de Araújo

Defeza                            
: Dra. Joana Cristina Pinto

Desizaun

      
: Pena prizaun fulan 3 suspende ba tinan 1

Iha 22 Maiu 2019, Tribunál Distrital Dili prezide julgamentu leitura sentensa ba krime ofensa ba integridade fízika simples natureza violénsia doméstika ne’ebé envolve arguidu EC hasoru nia feen, iha Distritu Dili

 

Akuzasaun Prokuradór 
Prokuradór akuza katak iha 11 Novembru 2018, iha oras tuku 09:00 dadeer, arguidu ho lezada diskute malu nune’e arguidu haruka sira nia oan feto boot atu aruma lezada nia sasan no haruka lezada sai husi uma. Rona ida ne’e lezada la simu no hatan katak nia la sai tanba uma ne’e lezada nia uma. Arguidu fila foti aisar, baku iha lezada nia ulun dala haat no baku iha kelen dala ida, hafoin lori labarik nia kadeira baku dala ida iha lezada nia liman karuk. Lezada ba hato’o kedas keixa iha Estasaun Polisia Komoro. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu 2, 3(a), 35(b) no 36 LKVD.
Produsaun ba prova sira

Arguidu konfesa faktu sira iha akuzasaun prokuradór nian no deklara katak husu ona deskulpa ba lezada no promete ona ba lezada katak sei moris hamutuk nafatin ho lezada nu’udar feen ho la’en. 
Entretantu tribunál presinde la rona ona deklarasaun lezada nian tanba arguidu konfesa totalmente ba faktu hotu.

Alegasaun finál 

Prokuradór haktuir katak arguidu prátika duni aktu sira iha akuzasaun hasoru lezada. Tanba ne’e, maski arguidu konfesa, arrepende ninia hahalok no di’ak malu ona ho lezada, husu ba tribunál atu kondena arguidu ho pena prizaun fulan neen suspende ba tinan ida atu prevene arguidu la repete ninia hahalok hanesan iha futuru. 

Enkuantu defeza husu tribunál aplika pena ne’ebé mak justu no adekuadu ba arguidu tanba arguidu konfesa, arrepende no di’ak malu ona ho lezada. 

Desizaun 

Depoisde avalia faktu sira, tribunál prova katak arguidu foti aisar no baku dala haat iha lezada nia ulun, baku dala ida iha kelen hafoin lori labarik nia kadeira baku dala ida iha lezada nia liman karuk. Bazeia ba prova sira ne’e, tribunál konklui prosesu ne’e no kondena arguidu ho pena prizaun fulan tolu suspende ba tinan ida. 
12. Krime ofensa ba integridade fízika simples ho natureza violénsia doméstika 

Nú.  Prosesu 


: 0660/18 DICMR

Kompozisaun tribunál 
: Singulár

Juis 



: Dra. Francisca Marques Cabral

Prokuradór 


: Dr. Matias Soares

Defeza 


: Dr. João de Carvalho

Desizaun 


: Pena multa US$60.00
Iha 23 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu RSM hasoru nia feen, iha Distritu Dili.
 
Akuzasaun Prokuradór 

Prokuradór akuza arguidu katak iha 19 Novembru 2018, maizumenus iha oras tuku 04:00 madrugada, arguidu tuku dala ida iha lezada nia liman parte karuk, baku dala rua iha lezada nia kanuruk ho sinelus. Hafoin ne’e, arguidu atu sai ho motorizada maibé lezada taka netik fatin xave motor nian. Ho nune'e, arguidu buti metin lezada nia liman ne’e ba tan iha xave motor hodi rezulta liman fuan kanek no ran. Aktu sira ne'e, rezulta lezada sofre kanek no moras iha fatin atenzidu no ba halo tratamentu iha Pradet. Antes krime ne’e akontese, arguidu hetan lezada nia mensajen iha facebook ho mane seluk, tanba ne’e sira diskute malu to’o mosu agresaun refere. 

Prokuradór akuza arguidu artigu 145 KP kona-ba ofensa ba integridade fízika simples ho moldura penál to’o tinan 3 ka multa no konjuga ho artigu 2, 3(a), 35(b) no 36 LKVD.

Produsaun ba prova sira

Arguidu konfesa faktu sira iha akuzasaun no deklara katak nia halo agresaun ne’e tanba siúme (cemburu) haree mensajen iha lezada nia facebook inklui haree lezada nia foto hakoak ho mane seluk iha lezada nia telemovel. Arguidu mós deklara katak depoisde akontesimentu ne’e, lezada ba hela tiha ho nia inan-aman sira to’o agora. 

Nune’e mós lezada kontinua konfirma faktu sira iha akuzasaun no hatutan katak lezada namora fali ho mane seluk tanba antes ne’e lezada ka’er toman arguidu ho feto seluk no haree feto seluk nia foto iha arguidu nia facebook. Lezada konfirma katak maski  sira diak malu ona maibé lezada ho arguidu deside separadu ona nu’udar feen ho la’en. 

Alegasaun finál

Prokuradór haktuir katak problema mosu tanba siúme (cemburu). Arguidu iha feto seluk no lezada mós iha mane seluk. Tanba ne’e, mezmu arguidu ho lezada hela separadu ona maibé atu halo prevensaun ba krime hanesan iha futuru, husu ba tribunál atu fó pena prizaun tinan ida fulan neen suspende ba tinan rua.

Entretantu defeza haktuir katak arguidu konfesa ninia hahalok no deklara katak nia halo agresaun ne’e tanba siúme. Maibé arguidu mós arrepende ona ninia hahalok maski separa ona ho lezada, tanba ne’e husu ba tribunál atu tetu no fó justisa ne’ebé justu ba arguidu.

Desizaun 

Tribunál prova katak arguidu tuku dala ida iha lezada nia liman parte karuk, ho sinelus baku dala rua iha lezada nia kanuruk no buti lezada nia liman ba tan fatin xave motor nian. Bazeia ba faktu sira provadu ne’e no tetu mós ba sirkunstánsia hotu-hotu inklui konsidera arguidu nu’udar motorist ne’ebé iha kondisaun ekonómia atu selu multa. Ho nune’e, tribunál konklui prosesu ne’e no kondena arguidu ho pena multa US$60.00 ne’ebé arguidu sei selu kada loron US$1.00 durante loron 60. Bainhira arguidu la selu pena multa ne’e, arguidu sei kumpri iha prizaun durante loron 40 nu’udar pena alternativu.

13. Krime ofensa ba integridade fízika simples ho natureza violénsia doméstika 
Nú.  Prosesu 


: 0609/16 DICMR

Kompozisaun Tribunál 
: Singulár

Juis 



: Dra. Sribuana da Costa 

Prokuradór 


: Dr. Nelson de Carvalho 

Defeza 


: Dr. Henrique João Mariz 

Desizaun


: Pena prizaun fulan 2 suspende ba tinan 1


Iha 24 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu MT hasoru nia feen, iha Distritu Dili.

Akuzasaun Prokuradór 

Prokuradór akuza arguidu katak iha 06 Marsu 2016, iha oras tuku 13:00 meiudia, lezada hadau tiha arguidu nia telefone tanba kalan arguidu la fila ba uma nune’e halo lezada deskonfia arguidu iha feto seluk. Tuir mai, iha 07 Marsu 2016, arguidu nafatin la fila uma nune’e lezada tuir arguidu ba iha arguidu nia fatin serbisu (projetu iha dalan foun Aileu nian) no bainhira lezada to’o iha ne’ebá lezada tolok arguidu no husu fatin ne’ebé arguidu toba ho feto seluk ne’e. Rona lezada ko’alia hanesan ne’e, arguidu mós hatan katak nia toba ho feto iha mota laran. Ho nune’e, lezada tata arguidu nia liman fuan boot parte loos. Arguidu la satisfas no ka’er fali lezada nia fuuk no rasta ba rai. Hafoin, arguidu tuku dala ida iha lezada nia tilun-hun parte karuk no tebe dala ida iha lezada nia kanotak rezulta moras no mean iha lezada nia ulun, tilun-hun no kanotak. Arguidu nia maun mak lori lezada ba halo tratamentu iha Sentru Saúde Komoro.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu 2, 3(a) no 35(b) no 36 LKVD.

Produsaun ba prova sira 

Arguidu konfesa integralmente katak nia halo duni agresaun hasoru lezada tuir faktu sira iha akuzasaun tanba lezada tata uluk arguidu nia liman fuan. Mezmu nune’e, arguidu arrepende ona ninia hahalok no promete sei la halo tan iha futuru. 

Lezada mós kontinua konfirma akuzasaun prokuradór nian no deklara katak hafoin akontesimentu, iha oras lokraik, sira diak malu kedas no to’o agora arguidu la baku tan ona lezada.
Alegasaun finál 

Prokuradór konsidera arguidu provadu komete krime tuir faktu sira iha akuzasaun maibé tanba arguidu konfesa, arrepende ninia hahalok, responsabiliza ba nia família, tanba ne'e husu ba tribunál atu kondena arguidu ho pena multa.

Entretantu defeza husu ba tribunál atu halo alterasaun jurídiku husi krime ofensa ba integridade fízika simples (artigu 145 KP) ho natureza violénsia doméstika ba fali iha krime ofensa korporál resíproka (artigu 151 KP) no husu atu aplika pena admoestasaun tanba arguidu ho lezada baku malu. Relasiona ho pedidu alterasaun ne'e, prokuradór mantein ho nia akuzasaun no husu ba tribunál atu deside.

Desizaun 

Depoisde avalia faktu sira hotu, tribunál mantein akuzasaun prokuradór nian no prova katak arguidu ka’er lezada nia fuuk no rasta ba rai. Tribunál mós prova katak arguidu tuku dala ida iha lezada nia tilun-hun parte karuk no tebe dala ida iha lezada nia kanotak. Bazeia ba faktu  provadu sira ne’e no tetu mós sirkunstánsia hotu-hotu ne'ebé asosiadu ho krime ne'e, tribunál konklui prosesu ne’e no kondena arguidu ho pena prizaun fulan rua suspende ba iha tinan ida.  

14. Krime ofensa ba integridade fízika simples natureza violénsia doméstika 

Nú. Prosesu


: 0117/18.LIBZT

Kompozisaun Tribunál
: Singulár

Juis                                  
: Dr. Francisca Cabral

Prokuradór                       
: Dr. Bartolomeu de Araújo

Defeza                             
: Dr. Afonso Fatima Gomes

Desizaun

       
: Pena multa US$90.00

Iha 24 Maiu 2019, Tribunál Distrital Dili liuhusi tribunál movel iha Distritu Likisá prezide leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu EC hasoru nia feen, iha Distritu Likisá.

 

Akuzasaun Prokuradór 

Prokuradór akuza katak iha 26 Novembru 2018, iha oras tuku 14:00 lokraik, lezada fila husi toos no tanba kolen lezada la hatan arguidu ne’ebé husu lezada mai husi ne’ebé. Ho nune’e, arguidu tuku dala rua iha lezada nia matan fukun parte karuk, tuku dala barak iha lezada nia kabaas parte karuk halo lezada monu ba rai. Hafoin, arguidu tebe dala ida iha lezada nia isin-loloon, dulas lezada nia fuuk halo lezada oin halai no kontinua dada lezada nia fuuk hodi baku ba parede.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 ka multa, konjuga ho artigu 2, 3(a), 35(b) no 36 LKVD.

Produsaun ba prova sira
Iha julgamentu, arguidu konfesa faktu hotu no deklara katak depoisde problema ne’e akontese arguidu husu deskulpa ba lezada no fó sala ba lezada nia família ho osan $1,000.00, serveza  kaixa rua hodi sira hemu hamutuk no tais ida hodi monu ain no husu deskulpa ba lezada. 

Enkuantu lezada konfirma nafatin ho faktu sira iha akuzasaun no deklara katak loos duni depoisde problema arguidu di’ak malu ona ho lezada no kazu ne’e rezolve ona tuir kultura timor hanesan deklarasaun arguidu nian. 
Alegasaun finál 

Prokuradór haktuir katak arguidu konfesa no arrepende ninia hahalok inklui husu ona deskulpa ba lezada. Maibé atu halo prevensaun iha futuru, husu ba tribunál atu aplika pena multa US$50.00 ne’ebé kada loron arguidu sei selu US$1.00 durante loron 50.

Enkuantu defeza husu pena ne’ebé mak justu no adekuadu ba arguidu tanba arguidu konfesa, arrepende ninia hahalok no husu ona deskulpa ba lezada tuir kultura timor nian. 
Desizaun 

Tribunál konsidera arguidu provadu tuku dala rua iha lezada nia matan fukun parte karuk, tuku dala barak iha lezada nia kabaas parte karuk halo lezada monu ba rai. Tribunál mós prova katak arguidu tebe dala ida iha lezada nia isin-loloon, dulas lezada nia fuuk halo lezada oin halai no dada lezada nia fuuk hodi baku ba parede. Bazeia ba prova sira ne’e no tetu ba sirkunstánsia hotu-hotu tribunál kondena arguidu ho pena multa US$90.00 ne’ebé arguidu sei selu gradualmente kada loron US$1.00 durante loron 90. Bainhira arguidu la selu pena multa ne’e, arguidu sei kumpri iha prizaun durante loron 60 nu’udar pena alternativa.

15. Krime ofensa ba integridade fízika simples natureza violénssia doméstika

Nú. Prosesu


: 0299/18. PDDIL

Kompozisaun Tribunál      
: Singulár

Juis                                 
: Dra. Maria Modesta

Prokuradór


: Dr. Nelson de Carvalho

Defeza



: Dr. Marcia Sarmento

Desizaun


: Pena prizaun tinan 1 suspende ba tinan 1

 

Iha 27 Maiu 2019, Tribunál Distrital Dili prezide julgamentu ba krime ofensa ba integridade fízika simples natureza violénsia doméstika ne’ebé envolve arguidu VN hasoru nia feen, iha Distritu Dili.
 

Akuzasaun Prokuradór 

Prokuradór akuza katak iha 16 Juñu 2016, iha oras meiudia, lezada ho kondisaun isin-rua ba buka arguidu (forsa F-FDTL) iha arguidu nia serbisu-fatin. Bainhira hasoru arguidu, lezada husu tuir ba arguidu karik arguidu mak fó lezada nia númeru telefone ba mane seluk hodi telefone lezada. Rona ida ne’e, arguidu tebe dala rua iha lezada nia kidan parte loos, tuku dala rua iha kotuk-laran hafoin rakut lezada nia liman parte loos. Aktu sira arguidu nian ne’e rezulta moras iha lezada nia kidan parte loos, kotuk-laran no liman parte loos. 

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa no konjuga ho artigu 2, 3(a) 35(b) no 36 LKVD. 

Produsaun ba prova sira

Iha produsaun ba prova, arguidu deklara parsialmente ba faktu sira katak arguidu basa dala ida iha lezada nia hasan parte karuk, maibé arguidu rejeita tebe, tuku no rakut lezada. Arguidu mós hatutan katak antes ne’e sira iha ona problema tanba arguidu nia instituisaun aplika ona sansaun ba arguidu tanba lezada ba hato’o keixa ba iha arguidu nia komandante katak arguidu mensajen liafuan la di’ak ba lezada.
Enkuantu lezada deklara katak iha momentu ne’ebá arguidu hatan katak nia duni mak fó lezada nia númeru telefone ba mane seluk. Depoisde rona arguidu hatan hanesan ne’e, lezada mós la’o fila maibé arguidu hakat tuir lezada basa dala ida iha lezada nia hasan parte karuk. Kona-ba faktu sira seluk hanesan tebes lezada nia kidan parte loos no tuku dala rua iha kotuk-laran halo lezada monu ba rai inklui rakut lezada nia fuuk, laloos tanba lezada mak nervozu hodi inventa faktu. 

Alegasaun finál

Prokuradór haktuir katak maski arguidu konfesa parsialmente faktu sira maibé prova katak arguidu prátika duni agresaun hasoru nia feen ne’ebé ho kondisaun isin-rua. Tanba ne’e, husu ba tribunál atu kondena arguidu ho pena prizaun tinan ida suspende ba tinan rua inklui kondena arguidu selu kustu judisiál.

Enkuantu defeza husu justisa ne’ebé justu ba arguidu tanba arguidu foin primeiravés mai hatan iha tribunál no arguidu rasik mós antes ne’e simu ona sansaun disiplinár husi arguidu nia instituisaun, arrepende ona ninia hahalok no kontinua sustenta sira nia oan maski arguidu iha ona feen seluk.

 

Desizaun

Depoisde avalia faktu sira ne’ebé prodús iha julgamentu, tribunál prova katak arguidu basa dala ida iha lezada nia hasan parte karuk. Bazeia ba prova ne’e, tribunál konklui prosesu ne’e no kondena arguidu ho pena prizaun tinan ida suspende ba tinan ida. 

16. Krime ofensa ba integridade fízika simples ho natureza violénsia doméstika 

Nú.  Prosesu 


: 0181/18 PNSIC

Kompozisaun Tribunál 
: Singulár

Juis 



: Dra. Maria Solana  

Prokuradór 


: Dr. Jacinto da Costa Babo 

Defeza 


: Dr. Domingos da Costa (defensór estajiáriu)  

Desizaun


: Pena multa U$60

Iha 28 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu JdS hasoru nia feen, iha Distritu Dili.

Akuzasaun Prokuradór 

Prokuradór akuza arguidu katak iha 30 Marsu 2018, iha tuku 08.00 dadeer, lezada fanu arguidu atu ajuda halo serbisu uma laran nian maibé arguidu lakohi ajuda nune'e sira istoria malu no arguidu tuku dala ida iha lezada nia reen-toos, tuku dala ida iha kabaas no tebe dala ida iha lezada nia kelen parte loos. Aktu sira ne'e, rezulta moras iha lezada nia reen-toos, kabaas no kelen.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa, konjuga ho artigu 2, 3(a) no 35(b) no 36 LKVD.

Produsaun ba prova sira   

Iha julgamentu, arguidu konfesa integralmente ba faktu sira iha akuzasaun prokuradór nian no deklara katak hafoin akontesimentu, arguidu ba hela tiha ho nia inan-aman sira no liu tiha fulan neen mak sira diak malu filafali. Arguidu mós deklara katak arrepende ninia hahalok, foin primeiravés baku lezada no promote sei la halo tan iha futuru hasoru lezada. 

Aleinde ne’e, lezada kontinua konfirma faktu sira iha akuzasaun prokuradór nian no konfirma mós ho deklarasaun arguidu nian katak sira di’ak malu ona no to’o agora arguidu la baku ona lezada.

Alegasaun finál 

Prokuradór konsidera arguidu provadu komete krime tuir faktu sira iha akuzasaun maibé tanba arguidu konfesa, arrepende ninia hahalok, primeiravés komete krime no diak malu ona ho lezada, nune’e depoisde tetu mós sirkunstánsia sira hotu, konsidera katak pena ne'ebé apropriadu liu ba arguidu mak pena multa. Tanba ne’e, husu ba tribunál atu aplika pena multa ba arguidu.  

Entretantu, defeza husu ba tribunál atu aplika pena admoestasaun ba arguidu tanba arguidu konfesa, arrepende ninia hahalok, di’ak malu ona ho lezada, foin primeiravés baku lezada no arguidu mak responsabiliza ba família.

Desizaun 

Tribunál prova katak arguidu tuku dala ida iha lezada nia reen-toos, tuku dala ida iha kabaas no tebe dala ida iha lezada nia kelen parte loos. Bazeia ba faktu provadu sira ne’e no tetu mós ba sirkunstánsia hotu-hotu, tribunál konklui prosesu ne’e no kondena arguidu ho pena multa U$60.00. Pena multa ne'e, arguidu sei selu kada loron US$1.00 durante loron 60. Bainhira arguidu la selu pena multa ne’e, arguidu sei kumpri iha prizaun durante loron 40 nu’udar pena alternativa.

17. Krime ofensa ba integridade fízika simples natureza violénsia doméstika

Nú. Prosesu


: 0195/18.DICMR

Kompozisaun Tribunál
: Singulár

Juis



: Dra. Sribuana da Costa

Prokuradór                      
: Dr. Bartolomeu de Araújo

Defeza



: Dr. Americo Martins (advogadu privadu)

Desizaun 


: Pena prizaun fulan 6 suspende ba tinan 2

Iha 31 Maiu 2019, Tribunál Distrital Dili prezide julgamentu leitura sentensa ba krime ofensa ba integridade fízika  simples natureza violénsia doméstika ne’ebé envolve arguidu DdS hasoru nia feen ne’ebé ho kondisaun defisiénsia iha ain, iha Distritu Dili.

 

Akuzasaun Prokuradór 

Prokuradór akuza katak iha 27 Agostu 2018, arguidu foti lezada nia roupa iha armáriu laran no soe ba rai, hafoin arguidu buti metin lezada nia kakorok halo lezada dada is ladi’ak. Arguidu kamat lezada nia hirus-matan, rakut lezada nia fuuk no tuku dala ida iha lezada nia kabun. 

Arguidu mós aperta lezada nia faru-gola, rakut lezada nia liman kabun, tata lezada nia liman parte loos no hadau tiha lezada nia ain falsu. Ho nune’e, lezada hakdasak iha rai ba foti ai ida ne’ebé besik ho lezada no uza ai ne’e hodi hamriik sai ba li’ur. Lezada foti tudik ne’ebé tau hela iha meja leten no taa arguidu nia ain maibé la kona tanba arguidu halai sees tiha. Arguidu nia aktu sira ne’e rezulta lezada sofre moras iha kakorok, ulun no kabun no kanek iha hirus-matan no liman.

Antes kazu ne’e akontese, lezada fila husi sosa modo, tama ba kuartu-laran no hasai tiha lezada nia ain falsu tau iha kama leten hodi toba oituan iha kama-laran. Arguidu tama tuir ba kuartu laran no husu ba lezada tanbasá lezada la simu arguidu nia telefone bainhira iha dalan fila husi serbisu. Lezada hatan katak nia la simu telefone tanba haluha iha serbisu fatin. Rona ida ne’e mak arguidu halo agresaun refere hasoru lezada.

Prokuradór akuza arguidu kontra artigu 145 KP kona-ba krime ofensa ba integridade fízika simples ho muldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

Produsaun ba prova sira 

Iha prosesu julgamentu, arguidu konfesa faktu sira hotu no deklara katak arrepende ninia hahalok. Arguidu mós promete sei la repete tan ninia hahalok ne’e iha futuru. 

Nune’e mós lezada kontinua konfirma faktu sira iha akuzasaun no deklara katak iha loron hanesan, iha oras lokraik arguidu husu deskulpa ba lezada, promete la repete ninia hahalok ne’e iha futuru no to’o agora arguidu la baku ona lezada.

Alegasaun finál 

Prokuradór konsidera arguidu provadu komete krime tuir faktu sira iha akuzasaun tanba arguidu konfesa no lezada mós konfirma faktu sira. Mezmu arguidu konfesa no arrepende ninia hahalok, maibé atu halo prevensaun iha futuru, husu ba tribunál atu kondena arguidu ho pena prizaun fulan haat suspende ba tinan ida. 

Enkuantu defeza husu ba tribunál atu fó justisa ba arguidu tanba arguidu konfesa, arrepende ninia hahalok no la repete ona ninia hahalok ne’e hasoru lezada. 

Desizaun 

Depoisde avalia faktu hotu ne’ebé prodús iha julgamentu, tribunál prova katak arguidu buti metin lezada nia kakorok halo lezada dada is ladi’ak, kamat iha lezada nia hirus-matan, hafoin rakut lezada nia fuuk no tuku dala ida iha lezada nia kabun. Tribunál mós prova katak arguidu aperta lezada nia faru-gola, rakut lezada nia liman kabun, tata lezada nia liman parte loos no hadau tiha lezada nia ain falsu nune’e lezada hakdasak deit iha rai hodi ba foti ai ida ne’ebé besik iha lezada no uza ai ne’e hamriik sai ba li’ur. Lezada koko atu taa arguidu nia ain maibé la kona tanba arguidu halai sees tiha. Bazeia ba faktu provadu hirak ne’e, tribunál konklui prosesu ne’e no kondena arguidu ho pena prizaun fulan neen suspende ba tinan rua. 

18. Krime ofensa ba integridade fízika simples ho natureza violénsia domestika
Nú.  Prosesu 


: 0721/18 DICMR

Kompozisaun Tribunál 
: Singulár 

Juis 



: Dra. Maria Solana

Prokuradór 


: Dr. Bartolomeu de Araújo   

Defeza 


: Dr. Fernando de Carvalho    

Desizaun 


: Pena prizaun fulan 6 suspende ba tinan 1


Iha 31 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu JMM hasoru nia feen, iha Distritu Dili.

Akuzasaun Prokuradór 

Prokuradór akuza arguidu katak iha 22 Dezembru 2018, iha oras tuku 08:00 dadeer, lezada prepara hela kafé ba arguidu maibé arguidu la hemu kafé ne’e no ba hemu fali iha viziñu. Ho nune'e lezada dehan ba arguidu katak nia la’os feto ne’ebé mak prepara tiha kafé maibé la hemu no ba hemu fali iha viziñu nia uma. Arguidu ho lezada diskute malu no arguidu tebe dala ida iha lezada nia hirus-matan no tuku maka’as dala ida iha reen-toos. Aktu sira ne'e rezulta lezada sofre mean no moras iha nia hirus-matan no kanek iha nia reen-toos. Lezada ba halo tratamentu iha ospitál no hetan suku pontu haat iha reen-toos.  

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa, konjuga ho artigu 2, 3(a), 35 no 36 LKVD.

Produsaun ba prova sira 

Iha julgamentu, arguidu deklara katak faktu balun loos no balun la loos. Tuir arguidu iha momentu ne’ebá arguidu ba hemu duni kafé iha viziñu nia uma ne’ebe nu’udar arguidu nia tian. Bainhira arguidu rona lezada tolok arguidu to’o nia inan-aman sira nune'e sira diskute malu. Iha momentu diskute malu ne’e, lezada tuku uluk arguidu iha matan-fukun nune'e arguidu tebe dala ida iha lezada nia hirus-matan no tuku dala ida iha reen-toos. Arguidu deklara katak hafoin akontesimentu ne'e, iha lokraik arguidu husu kedas deskulpa ba lezada no sira diak malu falifali. Arguidu mós deklara katak arrepende ninia hahalok no promete sei la halo tan iha futuru.


Entretantu, lezada deklara katak loos duni arguidu tebe no tuku lezada maibé tanba lezada mak tolok no tuku uluk arguidu nia matan-fukun nune'e arguidu halo agresaun refere hasoru lezada. Lezada mós konfirma kona-ba arguidu husu ona deskulpa ba lezada no deklara mós katak arguidu foin primeiravés baku lezada. 


Alegasaun finál 

Prokuradór konsidera arguidu provadu komete krime hasoru lezada maibé tanba arguidu konfesa, no arrepende ninia hahalok, nune’e husu ba tribunál atu aplika pena prizaun fulan ida suspende ba tinan ida hodi prevene arguidu la komete tan krime iha futuru.

Aleinde ne’e, defeza husu ba tribunál atu konsidera sirkunstánsia atenuante estraordináriu arguidu nian hanesan arguidu husu ona deskulpa ba lezada iha loron akontesimente ne'e kedas inklui konsidera mós sirkunstánsia sira seluk hanesan arguidu konfesa, krime ne'e akontese tanba provokasaun hosi lezada, arguidu arrepende ninia hahalok, primeiravés komete krime no resposabiliza ba nia família. Bazeia ba sirkunstánsia sira ne’e hotu, husu ba tribunál atu aplika pena prizaun maibé suspende tiha pena prizaun ne’e. 
Desizaun 

Depoisde avalia faktu sira hotu, tribunál prova katak arguidu tebe dala ida iha lezada nia hirus-matan no tuku dala ida iha lezada nia reen-toos. Tribunál mós prova katak arguidu komete krime ne’e tanba lezada tolok no tuku uluk arguidu. Bazeia ba faktu provadu sira ne’e no tetu mós ba sirkunstánsia sira hotu, tribunál konklui prosesu ne’e no kondena arguidu ho pena prizaun fulan tolu suspende ba tinan ida.

19. Krime ofensa ba integridade fízika simples ho natureza violénsia doméstika 

Nú.  Prosesu 


: 0007/19 ALSIC

Kompozisaun Tribunál 
: Singulár 

Juis 



: Dra. Maria Solana

Prokuradór 


: Dr. Bartolomeu de Araújo   

Defeza 


: Dr. Marçal Mascareinhas 

Desizaun


: Pena multa US$45.00

Iha 31 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples ho natureza violénsia doméstika ne’ebé envolve arguidu NdS hasoru arguidu nia feen, iha Distritu Aileu.

Akuzasaun Prokuradór 

Prokuradór akuza arguidu katak iha 16 Janeiru 2019, iha oras lokraik, arguidu basa dala ida iha lezada nia kanuruk, tuku dala ida iha kabaas no tuku dala ida iha hasan parte karuk. Aktu ne'e rezulta bubu no moras iha lezada nia kanuruk, kabaas no hasan. Antes ne’e, lezada rona arguidu koa’lia ba nia tian katak lezada mak halai tuir arguidu. Maibé bainhira lezada husu tuir ba arguidu, arguidu la hatan. Ho nune'e sira diskute malu no arguidu komete agresaun refere hasoru lezada.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD.

Produsaun ba prova sira 

Arguidu konfesa parsialmente katak nia basa dala ida iha lezada nia kanuruk maibé la tuku lezada nia iha kabaas no hasan karuk. Arguidu mós deklara katak arguidu la konta lezada maibé lezada mak duun-matak arguidu. Arguidu hatutan katak hafoin akontesimentu ne’e, arguidu mai buka tiha serbisu iha Dili no to’o agora seidauk fila ba haree lezada ho nia oan. Mezmu nune’e, arguidu deklara katak arrepende ninia hahalok.
Entretantu lezada kontinua konfirma faktu sira iha akuzasaun inklui konfirma ho arguidu nia deklarasaun katak depoisde arguidu tun Dili no to’o agora arguidu la fila ba lezada ho nia oan. 

Tanba deklarasaun arguidu no lezada deferente no laiha testemuña ba kazu ne’e nune'e tribunál halo akareasaun ba arguidu no lezada.

Iha akareasaun ne'e, arguidu foin rekoñese ninia hahalok hasoru lezada no promete sei fila ba nia lezada iha tempu badak tanba nia foin hetan serbisu iha administrasaun, iha Postu Maubara Munisípiu Likisá. 
Alegasaun finál 

Prokuradór konsidera arguidu provadu komete krime tuir faktu sira iha akuzasaun hasoru lezada. Tanba ne'e atu halo prevensaun iha futuru, husu ba tribunál atu kondena arguidu ho pena multa US$90.00 ne’ebé arguidu sei selu durante loron 90. 

Nune’e mós defeza konkorda ho alegasaun prokuradór nian ne’ebé husu pena multa US$90.00 tanba arguidu konfesa, arrepende ninia hahalok no arguidu mak responsabiliza ba nia família.

Desizaun

Tribunál prova katak arguidu basa lezada nia kanuruk dala ida, tuku dala ida iha kabaas no tuku dala ida iha hasan parte karuk. Bazeia ba faktu provadu sira ne’e no tetu ba sirkunstánsia sira ne'ebé asosiadu iha krime ne'e, tribunál konklui no kondena arguidu ho pena multa US$45.00 ne’ebé arguidu sei selu kada loron US$0.50 durante loron 90. Bainhira arguidu la selu pena multa ne’e, arguidu sei kumpri iha prizaun durante loron 60 nu’udar pena alternativa.

20. Krime violasaun seksuál, koasaun seksuál ho agravasaun no ofensa ba integridade fízika simples ho natureza violénsia doméstika 

Nú. Prosesu


: 0088/18 PNSIC

Kompozisaun Tribunál
: Koletivu

Juis



: Dra. Sribuana da Costa, Dra. Edite Palmira no Dr. Evangelino 
  Belo (juis estajiáriu)

Prokuradór


: Dr. Bartolomeu de Araújo 

Defeza



: Dr. Juvinal Yanes Freitas

Desizaun 


: Pena prizaun tinan 6

Iha 31 Maiu 2019, Tribunál Distritál Dili prezide julgamentu leitura akordaun ba krime violasaun seksuál, koasaun seksuál ho agravasaun no ofensa ba integridade fízika simples ho natureza violénsia doméstika ne'ebé envolve arguidu JM hasoru nia oan BdC, DdCM no RdCM, iha Distritu Dili.

Akuzasaun Prokuradór

Prokuradór akuza arguidu katak iha 12 Marsu 2018, iha oras tuku 00:00 kalan, arguidu bolu lezada BdC atu koi arguidu nia kotuk laran. Bainhira lezada koi hotu arguidu nia kotuk, ho obrigatoriu arguidu halo relasaun seksuál ho lezada BdC. Arguidu ameasa lezada atu la konta sai akontesimentu ne’e ba ema seluk.

Tuir mai, iha 13 Marsu 2018, bainhira lezada BdC asiste hela televizaun, arguidu bolu lezada atu halo tan relasaun seksuál ho arguidu maibé lezada lakohi. Tanba lezada lakohi, arguidu kaer lezada nia anus no orgaun seksuál. Lezada tenta atu hakilar maibé la bele tanba arguidu buti lezada nia kakorok no ameasa lezada haruka nonook.

Iha loron, fulan no tinan ne'ebé la apura, arguidu tenta hafuhu lezada BdC ne’ebé haris hela iha haris fatin no bainhira arguidu hafuhu hela ne’e, lezadu RdCM kaer toman arguidu. 

Tuir mai, iha 05 Maiu 2018, iha oras tuku 05:00 madrugada, arguidu bolu lezada DdCM ne’ebé toba hela no bainhira lezada hadeer no hakbesik-an ba arguidu, arguidu lolo liman rua ba lezada nia hirus matan no buti lezada nia susun rua hodi hateten ba lezada katak "boot ona ka?". Lezada DdCM hateten ba arguidu katak "apa kaer fali ita nia isin ka?". Arguidu responde fali lezada katak "kaer deit saa".

Iha loron hanesan, iha oras tuku 16:00 lokraik, arguidu husu ba lezada DdCM katak "ó hakarak ita na’in rua toba?". Maibé lezada hatan katak lakohi no iha kalan lezada deside ba toba tiha iha nia bin nia uma.

Iha 12 Maiu 2018, iha oras tuku 14:00 lokraik, arguidu lanu iha viziñu nia uma. Ho nune'e lezadu RdCM haruka nia alin kiik ida ba bolu no haruka arguidu fila ba uma. To’o iha uma, lezadu RdCM husu ba arguidu tanbasá hemu nafatin tua. Maibé arguidu hatan ba lezadu katak lezadu la manda arguidu. Arguidu mós ameasa lezadu atu soe lezadu ba rai koak kuandu kontinua manda arguidu. Iha momentu ne'ebá, arguidu la baku lezadu maibé antes ne'e, arguidu sempre baku lezadu.

Prokuradór akuza arguidu kontra artigu 171 KP kona-ba koasaun seksuál ho moldura penál tinan 2 to’o tinan 8 prizaun, artigu 172 KP kona-ba violasaun seksuál ho moldura penál tinan 5 to’o tinan 15 prizaun, kontra  artigu 173(a) KP kona-ba agravasaun no konjuga ho artigu 2, 3(c), 35(b) no 36 LKVD relasiona ho krime hasoru lezada BdC. 
Prokuradór mós akuza arguidu kontra artigu 171 KP no artigu 173(a) KP relasiona no krime hasoru lezada DdCM, konjuga ho artigu 2, 3(c), 35(b) no 36 LKVD. Entretantu relasiona ho krime hasoru lezadu RdCM, prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa, konjuga ho artigu 2, 3(c), 35(b) no 36 LKVD.
Produsaun ba prova sira 

Iha julgamentu, arguidu nega totalmente ba faktu sira iha akuzasaun prokuradór nian no deklara katak nia nunka halo relasaun seksuál ka lamas nia oan sira nia isin. Arguidu hatutan katak karik nia oan sira kesar nia tanba arguidu sempre siak no baku bainhira lanu.

Entretantu lezada DdCM kontinua konfirma faktu sira iha akuzasaun ne’ebé akontese ba nia no hatutan katak bainhira sira nia inan sei moris arguidu nia hahalok la hanesan ne'e.

Lezadu RdCM mós kontinua konfirma faktu katak nia toman arguidu hafuhu lezada BdC bainhira haris hela no iha momentu ne’ebá lezadu konsege hase tiha arguidu. Lezadu mós konfirma katak kuandu arguidu lanu sempre halo agresaun hasoru lezadu. Entretantu kona-ba akontesimentu sira ne'ebé hasoru nia bin (BdC) no nia alin (DdCM), lezadu deklara katak nia la haree ho matan maibé lezada na’in rua mak konta sai ba lezadu. 

Lezada BdC deklara katak iha data ne'ebé nia la lembra ona maibé iha kalan ida arguidu bolu lezada ba kumu arguidu nia isin. Hafoin lezada kumu arguidu nia isin, arguidu kolu nia kalsa no kose nia orgaun seksuál ba lezada nia kotuk laran no kaer lezada nia hirus-matan. Arguidu la halo relasaun seksuál ho lezada. Faktu kona-ba dehan arguidu hafuhu lezada bainhira lezada haris, lezada hatan katak nia la haree maibé nia maun (lezadu RdCM) mak haree no konta ba lezada. 

Entretantu testemuña TdC nu’udar lezada sira nia bin depoimenta katak nia la hatene akontesimentu ne'e tanba nia la haree ho matan. Testemuña mós depoimenta katak nia alin (lezada DdCM) ba toba iha nia uma no la konta buat ruma ba testemuña tanba testemuña la haosru lezada. Bainhira lezada ba toba iha nia uma, testemuña toba ona no iha dadersan testemuña seidauk hader lezada fila ona. 

Alegasaun finál

Prokuradór haktuir katak mezmu arguidu nega faktu sira no lezada BdC konfirma ba faktu balun maibéprokuradór husu ba tribunál atu konsidera liu ba lezada sira nia deklarasaun inklui testemuña nia depoitmentu iha iha faze inkeritu ne’ebé konfirma ba faktu hotu. Prokuradór konsidera lezada no testemuña iha tendensia hakarak taka faktu balun atu salva arguidu. Nune’e Prokurador iha konviksaun katak arguidu provadu prátika krime violasaun seksuál no koasaun seksuál agravasaun hasoru lezada BdC no prova prátika krime koasaun seksuál ho agravasaun hasoru lezada (DdCM) no provadu prátika krime ofensa ba integridade fízika simples iha artgiu 145 KP, konjuga ho artigu 2, 3(a), 35(b) no 36 LKVD.  
Bazeia ba faktu provadu sira ne'e, husu ba tribunál atu kondena arguidu ho pena prizaun tinan 6 relasiona ho krime koasaun seksuál, violasaun seksuál ho agravasaun hasoru lezada BdC. Ba krime koasaun seksuál hasoru lezada DdCM, husu pena prizaun tinan 3 no ba krime ofensa ba integridade fízika simples ho natureza violénsia doméstika hasoru lezadu RdCM, husu atu tribunál aplika pena prizaun fulan 3.
Hosi pena sira hotu, prokuradór husu ba tribunál atu aplika pena únika ne’ebé la bele as liu tinan 20 no la bele ki’ik liu tinan 6 prizaun. 

Entretantu, defeza konsidera arguidu provadu komete krime sira ne’ebé hasoru lezadu RdCM no DdCM maibé tribunál la prova krime violasaun seksuál hasoru BdC, tanba lezada DdCM rasik deklara katak arguidu la halo relasaun seksuál ho nia maibé apenas kose nia orgaun seksuál ba lezada nia kotuk laran. Ho razaun ne'e, husu ba tribunál atu aplika pena ne'ebé adekuadu no justu ba arguidu.

Desizaun 

Depoisde avalia faktu sira hotu, tribunál prova katak arguidu halo duni koasaun seksuál ho agravasaun hasoru lezada BdC no DdCM no prova komete krime ofensa ba integridade fízika simples hasoru lezadu RdCM. Entretantu tribunál la prova arguidu halo violasaun seksuál hasoru lezada BdC.
Bazeia ba prova sira ne’e, tribunál kondena arguidu ba kada krime koasaun seksuál ho agravasaun ho pena prizaun tinan lima no pena prizaun fulan ualu ba krime ofensa ba integridade fízika simples. Tribunál akomula pena hirak ne’e no kondena arguidu ho pena únika tinan neen prizaun. 

21. Krime ofensa ba integridade fízika simples ho natureza violénsia doméstika 

Nú.  Prosesu 


: 0056/19. DICMR

Kompozisaun Tribunál 
: Singulár

Juis 



: Dra. Edite Palmira 
Prokuradór 


: Dr. Nelson de Carvalho  

Defeza 


: Dr. João de Carvalho  

Desizaun 


: Pena prizaun tinan 1 suspende ba tinan 2

Iha 31 Maiu 2019, Tribunál Distritál Dili prezide julgamentu leitura sentensa ba krime ofensa ba integridade fízika simples violénsia doméstika ho natureza ne’ebé envolve arguidu AdD hasoru nia feen, iha Distritu Dili.

Akuzasaun Prokuradór 

Prokuradór akuza arguidu katak iha 28 Janeiru 2019, maizumenus iha oras tuku 20:00 kalan, arguidu ho kondisaun lanu tolok lezada tanba ne'e lezada haruka arguidu ba toba tiha. Maibé arguidu la ba toba no foti fali katana no taa rahun tiha kadeira masa ida no taa ko’ak odamatan uma nian. Hafoin, arguidu tama ba uma laran no tuku dala rua tutuir malu iha lezada nia ulun, tebe dala ida iha lezada nia knosen halo lezada monu ba rai no bainhira lezada iha rai ne’e, arguidu sama lezada nia ain. Arguidu mós foti kalen aat ida atu baku tan lezada maibé la konsege tanba viziñu sira impede tiha arguidu. Arguidu nia aktu sira ne'e, rezulta bubu no moras iha lezada nia ulun, knosen parte loos, no ain.

Prokuradór akuza arguidu kontra artigu 145 KP kona-ba ofensa ba integridade fízika simples ho moldura penál to’o tinan 3 prizaun ka multa no konjuga ho artigu 2, 3(a) 35(b) no 36 LKVD.

Produsaun ba prova sira   

Iha julgamentu, arguidu konfesa parsialmente katak antes ne'e, iha 27 Janeiru 2019, arguidu nia família vízita arguidu sira maibé lezada finze sai tiha hosi uma nune’e halo arguidu moe. Arguidu rekoñese hemu tua maibé la lanu no rekoñese katak halo duni agresaun hasoru lezada maibé so tuku dala rua iha lezada nia ulun maibé la tebe, la sama no la taa kadeira no odamatan maibé rekoñese katak riba kadeira no tuku odamatan tanba lezada xave tiha odamatan. Arguidu deklara arrepende ninia hahalok, diak malu ona ho lezada no promete sei la halo tan iha futuru.

Entretantu lezada kontinua konfirma faktu sira iha akuzasaun no deklara katak fila hosi serbisu arguidu ba hemu tua ho nia kolega sira. Arguidu fila ba uma ho kondisaun lanu no tolok lezada. Nune’e lezada haruka arguidu ba toba tiha maibé arguidu foti katana no taa kadeira masa ida nune'e halo lezada tauk no xave tiha odamatan. Mezmu arguidu dere odamatan maibé lezada la loke ho nune'e arguidu taa kuak tiha odamantan refere no tama ba uma laran. Iha uma laran ne’e,  arguidu tuku dala ida iha lezada nia ulun, tebe dala ida iha lezada nia knosen to’o lezada monu ba rai. Arguidu kontinua tuku tan dala ida iha lezada nia reen-toos no sama lezada nia ain. Arguidu atu baku tan lezada ho kalen aat ida maibé la konsege tanba viziñu sira impede tiha arguidu. 

Alegasaun finál   

Prokuradór konsidera arguidu provadu komete krime tuir faktu sira iha akuzasaun mezmu arguidu nega faktu balun. Tanba arguidu no lezada kontinua moris hamutuk hanesan feen-la’en tanba ne'e, pena ne'ebé aprópriadu no atu prevene krime iha futuru, husu ba tribunál atu kondena arguidu ho pena prizaun tinan ida suspende nia ezekusaun ba tinan rua. 

Entretantu defeza, husu ba tribunál atu konsidera sirkunstánsia atenuante sira hanesan arguidu konfesa parsiálmente, diak malu ona ho lezada no arguidu mós reponsabiliza ba família. Ho nune’e, husu ba tribunál atu aplika pena ne'ebé adekuadu no justu ba arguidu.

Desizaun

Tribunál prova katak arguidu ho kondisaun lanu tolok lezada no hodi katana taa rahun kadeira masa ida no taa odamatan uma nian to’o ko’ak. Tribunál mós prova katak arguidu tuku dala rua iha lezada nia ulun, tebe dala ida iha lezada nia knosen halo lezada monu ba rai. Bainhira kezada monu ne’e, arguidu sama lezada nia ain, hafoin arguidu tenta foti kalen aat ida atu baku lezada maibe la konsege tanba hetan impedimentu husi viziñu sira. 
Bazeia ba faktu provadu sira ne’e no tetu ba sirkunstánsia hotu-hotu, tribunál konklui prosesu ne’e no kondena arguidu ho pena prizaun tinan ida suspende ba tinan rua. Tribunál mós kondena arguidu selu kustu judisiál US$20.00. 

Atu hetan informasaun kle’an liu tan favor kontaktu:

Casimiro dos Santos

Diretór Ezekutivu Interinu JSMP

Diresaun e-mail: santos.cas76@gmail.com
info@jsmp.tl

Telefone:3323883 | 77257466

� Julgamentu adia dala ida ho razaun lezada la marka prezensa tanba notifikasaun la to’o ba lezada (sertidaun negativa)





Rua Beco Lakateu, Aldeia Manu fuik, 
Suku Colmera, Administrativu Vera Cruz
Dili Timor Leste
PoBox: 275
Telefone: 3323883 | 77257466

Website: http://jsmp.tl
info@jsmp.tl 

